
Klage på vedtak Sak nr. 005/2020: Offentleg ettersyn av detaljreguleringsplan for 
Tømmerløypet 
 
Me syner til dykkar epost motteke her 16.05.20. Det er formulert ein klage på delar av vedtak NAT 
005/2020, og synt til følgjande tekst: 
 
«Reint praktisk vil det bli tale om eit økonomisk bidrag som utbyggjar yter til etableringa av vegen, 
som står i forhold til fordelen dei får med vegen. Reguleringsplanprosessen skal ikkje ta stilling til 
storleiken på dette bidraget» 
 
Den påklaga teksten er ikkje ein del av vedtaket som naturutvalet gjorde i sak 005/2020, men ein del 
av teksten i saksutgreiinga. Teksten i saksutgreiinga er ikkje eit enkeltvedtak, og kan ikkje påklagast, 
jf. forvaltningslova § 28. 
 
Vedtaket til naturutvalet gjaldt å leggja detaljreguleringslan for Tømmerløypet ut til offentleg 
ettersyn. Du er forslagsstillar til denne planen, og dykkar plankonsulent er FanAgro AS. FanAgro AS 
har sendt inn planframlegget på vegne av dykk, og ei av føresegnene er følgjande: 
 
§ 3.1 Før det kan gjevast ferdigattest eller mellombels bruksløyve til bustad(er) skal det vera sikra 

gjennomføring av kommunal tur-/gangveg frå Hagabotnane til Steinslandsvegen gjennom 
teikning av utbyggingsavtale mellom kommunen og utbyggjar/tiltakshavar. 

 
Denne føresegna har heimel i føresegnene til kommuneplanens arealdel om rekkjefølgjekrav: 
 
2.2 Byggjeområde for bustad med gjennomføringssone som krev reguleringsplan kan ikkje 

byggjast ut før det er regulert fortau, eller gang og sykkelveg fram til kollektivhaldeplass. 
Heimel: pbl §11-9 nr. 4. 

2.3 Det skal teiknast utbyggingsavtale om istandsetting av infrastruktur før byggjeområde for 
bustad med gjennomføringssone kan byggjast ut. Heimel: pbl §11-9 nr. 2. 

 
Desse rekkjefølgjekrava er felles for alle som utarbeider reguleringsplan i Samnanger. I dette tilfellet 
skal det sikra at bebuarane innanfor dykkar planområde skal koma seg trygt til kollektivhaldeplass og 
skule. Utbyggingsavtalen skal gjelda planområdet sin nytte av gangvegen til dette føremålet, ikkje 
vera eit bidrag til forbetra tilkomst til idrettsanlegget. Dersom kommunen ikkje hadde hatt denne 
turvegen på teiknebrettet hadde ein gjennom planprosessen måtta regulera inn ein alternativ 
gangtilkomst sjølv, samt teikna utbyggingsavtale om etablering. 
 
 



 

Side 2 av 2 

Kjøp av tomteareal av kommunen og utarbeiding av reguleringsplan er to ulike saker, sjølv om dei for 
deg som kjøpar og forslagsstillar heng tett saman. Utbyggingsavtalen vil vera nøkkelen for å sjå dei to 
sakene i samanheng. Me kan innleia samtalar omkring utbyggingsavtalen så snart nøkkelparsonar i 
eining for samfunnsutvikling er tilbake frå sjukmelding og ferie. August vil truleg vera realistisk. Me 
kjem tilbake til deg med eit forslag til møtetidspunkt på e-post. 
 
Det fører ikkje til ekstrakostnadar for deg at planen no ligg ute til offentleg ettersyn. Det er heller 
ingen fleire gebyr å betala for den kommunale sakshandsaminga, med mindre planen må leggjast ut 
til 2. gongs offentleg ettersyn. Dette ser eg på som lite sannsynleg. Dersom noko i planmaterialet må 
endrast før endeleg vedtak, er det FanAgro AS som i utgangspunktet må gjera dette, men mindre 
endringar kan me ofte utføra på ein rask og enkel måte her i eininga. 
 
 
Med helsing  
  

Ragnhild Lønningdal  
planleggjar  
 
Dette dokumentet er godkjent elektronisk og har derfor ingen signatur.  
 
 
 


